
TABRIK SO’ZI 

 

Assalomu alaykum hurmatli anjuman qatnashchilari, 

ilm ahli! Central Asian Medical University tibbiyot 

universitetining “Acta CAMU” jurnalining ushbu soni 

“Atrof – muhit strategiyasi, sogʻliqni saqlash va yashil 

iqtisodiyotni integratsiyasi – barqaror kelajak asosi” 

mavzusida 2024-yil 17-18-aprel kunlari oʻtkazilgan xalqaro 

anjuman materiallarini chop etishga bagʻishlandi. 

Ushbu anjuman Central Asian Medical University 

tibbiyot universiteti, Oʻzbekiston Ekologik partiyasi 

Fargʻona viloyati Kengashi, Turon fanlar Akademiyasi 

hamda Fargʻona viloyati hokimligi bilan hamkorlikda 

tashkil etilgan boʻlib, anjumanning maqsadi – hozirgi 

globallashuv sharoitida butun dunyoda yuz berayotgan 

ekologik krizisni barqarorlashtirishda Oʻzbekistonning faol 

ishtirokini taʼminlashdan iborat. 

 

Anjuman doirasida quyidagi yoʻnalishlarga eʼtibor 

qaratilgan: 

1. Aholi salomatligini saqlash, sogʻlom turmush tarzini targʻib qilishda tibbiyot 

muassasalari, tashkilotlarining roli.  

2. Iqlim muammolari - barqaror rivojlanish yoʻlida eng asosiy tahdid sifatida.  

3. “Yashil” iqtisodiyotga oʻtish va uglerod neytralligiga erishish muammolari.  

4. Yer degradatsiyasi, suvdan foydalanish, oziq-ovqat xavfsizligi muammolari.  

5. Ekologik-xuquqiy taʼlim va tarbiyani rivojlantirishda jamoat tashkilotlari, oilaning 

oʻrni.  

6. Oliy taʼlim muassasalarida oʻqitiladigan fanlarni “Ekologiyalashtirish” muammolari. 

  Prezidentimiz Shavkat Mirziyoyev 1-dekabr kuni Birlashgan Arab Amirliklarining Dubay 

shahrida boʻlib oʻtgan BMT iqlim konferensiyasining (COP28) yalpi majlisida soʻzlagan nutqida 

bugungi kunda iqlim oʻzgarishi barqaror rivojlanishning asosiy muammosiga aylanganini, ayniqsa 

Orol fojiasi sharoitida Markaziy Osiyo va unga tutash mintaqalarda dolzarb boʻlib qolganini 

alohida taʼkidladi. Tuproq degradatsiyasi, muntazam chang boʻronlari, ichimlik suvi tanqisligi, 

havoning ifloslanishi, bioxilma-xillikning kamayishi, hosildorlikning keskin kamayishi va boshqa 

koʻplab muammolar mintaqaning millionlab aholisining hayot sifatiga salbiy taʼsir 

koʻrsatayotganligini alohida aytib oʻtdi. Yangi Oʻzbekistonning strategik ustuvor yoʻnalishi yashil 

iqtisodiyotga oʻtish va uglerod neytralligiga erishish ekanini taʼkidlab oʻtdi. 

  Shuningdek, davlatimiz rahbari Yashil universitet negizida xorijiy mamlakatlarning 

yetakchi olim va ekspertlari ishtirokida Iqlim fanlari forumi platformasida yaqin ilmiy 

almashinuvni yoʻlga qoʻyish va qoʻshma tadqiqotlar oʻtkazish gʻoyasini ilgari surdi. 

  Darhaqiqat Prezidentimiz taʼbiri bilan aytganda “Ekologiya – hayot-mamotimiz”dir. 

Demak, ekologik holatni yaxshilash, uni barqarorlashtirishga kattayu kichik barcha safarbar etilishi 

lozim. Zero, toza havo, yashil makon, sifatli suv - uzoq umr koʻrish hamda salomatlikning asosiy 

garovi hisoblanadi. 

  Hurmatli ishtirokchilar, xorijiy mehmonlar, yana bir bor barchalaringizni anjuman ishida 

faol ishtirok etganliklaring bilan tabriklayman. Hammaga oʻz minnatdorchiligimni bildiraman. 

Ishonamanki, oʻtkazilgan anjumanda qabul qilingan qarorlar, albatta hayotda oʻz natijasini 

koʻrsatadi. 

 

Rektor Nurillo Mamasadikov  

